Հավելված 4
Հայաստանի Հանրապետության վիճակագրության պետական

խորհրդի 2022 թվականի դեկտեմբերի 22-ի թիվ 10-Ն որոշման

Հ Ր Ա Հ Ա Ն Գ

‹‹ՄԻՋԱԶԳԱՅԻՆ ԵՐԹՈՒՂԻՆԵՐՈՒՄ ՄԱՏՈՒՑՎԱԾ ՏՐԱՆՍՊՈՐՏԱՅԻՆ ԾԱՌԱՅՈՒԹՅՈՒՆՆԵՐԻ ՄԱՍԻՆ›› ՁԵՎ 1-ՄԻՋԱԶԳԱՅԻՆ ՏՐԱՆՍՊՈՐՏ (ԵՌԱՄՍՅԱԿԱՅԻՆ) ՎԻՃԱԿԱԳՐԱԿԱՆ ՀԱՇՎԵՏՎՈՒԹՅԱՆ ԼՐԱՑՄԱՆ
1. ԸՆԴԱՆՈՒՐ ԴՐՈՒՅԹՆԵՐ

1. Սույն հրահանգը կարգավորում է «Միջազգային երթուղիներում մատուցված տրանսպորտային ծառայությունների մասին» Ձև 1-Միջազգային տրանսպորտ (եռամսյակային) վիճակագրական հաշվետվության (այսուհետ` Հաշվետվություն) լրացման կարգի հետ կապված հարաբերությունները: 

2. Հաշվետվությունը ներկայացնում են իրավաբանական անձինք և անհատ ձեռնարկատերերը (այսուհետ՝ տնտեսավարող սուբյեկտներ), որոնք այդ մասին իրազեկվում են Հայաստանի Հանրապետության վիճակագրության պետական խորհրդի` 2016 թվականի հունիսի 20-ի թիվ 05-Ն որոշմամբ հաստատված կարգի դրույթներին համապատասխան:

3. Հաշվետվության դիմային էջի «Փաստացի գործունեության հիմնական տեսակի» ծածկագիրը լրացվում է՝ համաձայն ՀՀ էկոնոմիկայի նախարարի 2013 թվականի սեպտեմբերի 19-ի N 874-Ն հրամանով հաստատված «Տնտեսական գործունեության տեսակների Հայաստանի դասակարգչի» 2-րդ խմբագրության (ՏԳՏՀԴ)) 5-նիշ խմբավորման (տես՝ https://www.arlis.am/Annexes/5/GT32.1_2019N1579hav.doc հղումը): 

4. Հաշվետվությունը ներկայացվում է ՀՀ վիճակագրական կոմիտե` հաշվետվության ձևի վրա նշված ժամկետում և պարբերականությամբ:
5. Տվյալները լրացվում են ՀՀ դրամով և ԱՄՆ դոլարով: ՀՀ դրամի կամ այլ երկրների արժույթների փոխարկումը ԱՄՆ դոլարի կատարվում է համաձայն ՀՀ կենտրոնական բանկի կողմից հաշվետու եռամսյակի համար սահմանված միջին փոխարժեքի:      

6. Հաշվետվության ցուցանիշները լրացվում են հաշվետու տարվա համապատասխան եռամսյակի համար:
7. Հաշվետվության ներկայացման հետ կապված այլ հարաբերությունները կարգավորվում են Հայաստանի Հանրապետության օրենսդրությամբ սահմանված կարգով: 
2. ՄԵԹՈԴԱԲԱՆԱԿԱՆ ՊԱՐԶԱԲԱՆՈՒՄՆԵՐ

8. ՀՀ ոչ ռեզիդենտներին մատուցվող ծառայություններ են համարվում (ծառայությունների արտահանում) այն ծառայությունները, որոնց վճարումը կատարվել է ՀՀ ոչ ռեզիդենտ միավորի կողմից (ներառյալ արտասահմանում գտնվող դուստր ընկերությունները): Բոլոր այն ծառայությունները, որոնք մատուցվել են ՀՀ ոչ ռեզիդենտների կողմից և որոնց վճարումը կատարվել է տնտեսավարող սուբյեկտի` ՀՀ գտնվող դուստր ընկերությունների կամ արտասահմանում գտնվող աշխատակիցների կողմից, անհրաժեշտ է Հաշվետվության մեջ լրացնել  որպես ոչ ռեզիդենտների կողմից մատուցված ծառայություններ (ծառայությունների ներմուծում): Հաշվետվության մեջ պետք է ներկայացվեն տվյալներ ՀՀ ռեզիդենտների և ոչ ռեզիդենտների միջև կատարված գործառնությունների մասին:

9. Հաշվետվության իմաստով ծառայությունը համարվում է՝

1) արտահանված, երբ այն մատուցված է ՀՀ ռեզիդենտների կողմից ոչ ռեզիդենտներին,

2) ներմուծված, երբ այն մատուցված է ՀՀ ռեզիդենտներին ոչ ռեզիդենտների կողմից:

10. Ըստ Արժույթի միջազգային հիմնադրամի 2009 թվականի «Վճարային հաշվեկշռի և միջազգային ներդրումային դիրքի ձեռնարկ»-ի  ու Եվրոպական հանձնաժողովի, Արժույթի միջազգային հիմնադրամի, Տնտեսական համագործակցության և զարգացման կազմակերպության, Միավորված ազգերի կազմակերպության և Համաշխարհային բանկի 2012 թվականի «Ազգային հաշիվների համակարգ, 2008» մեթոդաբանության,  ռեզիդենտության սկզբունքը հիմնվում է երկու հիմնական հասկացությունների վրա՝ տնտեսական տարածք և տնտեսական շահերի կենտրոն: Տնտեսավարող սուբյեկտը համարվում է տվյալ տնտեսական տարածքի ռեզիդենտ, եթե նրա տնտեսական շահերի հիմնական կենտրոնն այդ երկրի տնտեսական տարածքում է: Ընդ որում, տվյալ երկրում տնտեսական շահեր ունենալը նշանակում է, որ տվյալ երկրի տնտեսական տարածքում գոյություն ունի որոշակի տեղավորման վայր, կացարան, արտադրության կազմակերպման համար նախատեսված շենք, շինություն կամ այլ տարածք, որտեղ կամ որտեղից կազմակերպությունն իրականացնում է և հետագայում էլ մտադրություն ունի իրականացնել որոշակի ծավալի տնտեսական գործունեություն և գործառնություններ այլ սուբյեկտների հետ` անորոշ ժամանակով կամ որոշակի երկար ժամանակահատվածում (սովորաբար 1 տարի կամ ավելի): Մեկ տարին հիմնականում օգտագործվում է պայմանականորեն և նախատեսված է միջազգային համադրելիության ապահովման նպատակով: Սույն հրահանգի իմաստով տնտեսավարող սուբյեկտի երկրի ռեզիդենտությունը պետք է դիտարկել երկու տեսանկյունից` կազմակերպությունների և տնային տնտեսությունների (ֆիզիկական անձանց): Կազմակերպությունը համարվում է այն երկրի ռեզիդենտ, որտեղ նրա տնտեսական շահերի կենտրոնն է, և որի տնտեսական տարածքում իրականացնում է որոշակի ծավալի տնտեսական գործունեություն՝ ապրանքների արտադրություն և ծառայությունների մատուցում և(կամ) հողի, շենքերի, շինությունների սեփականատեր է: Կազմակերպության տնտեսական շահերի կենտրոնն այն երկրում է, որտեղ կազմակերպությունը ունի իրավական գրանցում (ներկայացուցչությունները չեն համարվում ռեզիդենտ): Տնային տնտեսությունը համարվում է որևէ երկրի ռեզիդենտ, եթե վերջինիս տնտեսական տարածքում տնային տնտեսության անդամներն ունեն կամ մտադիր են ունենալ բնակության վայր, որը հանդիսանում է տնային տնտեսությունների անդամների հիմնական բնակության վայրը: Երկրի տարածքում 1 տարի և ավել ներկայությունը կամ դրա մտադրությունը բավարար պայման է բնակության վայրը հիմնական համարելու համար: Ընդ որում միևնույն տնային տնտեսությանը պատկանող բոլոր անդամները համարվում են միևնույն տնտեսության ռեզիդենտներ։ Եթե տնային տնտեսության անդամը աշխատում և բնակվում է այլ տնտեսական տարածքում, այնպես, որ նա ձեռք է բերում տնտեսական շահերի կենտրոն արտերկրում, ապա վերջինս դադարում է այդ տնային տնտեսության անդամը լինելուց: Ուսանողները (եթե մտադրություն չունեն ուսումն ավարտելուց հետո մնալու ուսումնառության երկրում), երկարատև բուժվող հիվանդները, դեսպանատների ու հյուպատոսությունների աշխատակիցները, այլ երկրներում ծառայություն իրականացնող ռազմական ստորաբաժանումների անձնակազմը, համարվում են իրենց «հիմնական բնակության վայր» (տնտեսական ու կենսական շահերի հիմնական կենտրոն) հանդիսացող երկրի ռեզիդենտներ: Ուսանողները (եթե մտադրություն չունեն ուսումն ավարտելուց հետո մնալու ուսումնառության երկրում), երկարատև բուժվող հիվանդները, դեսպանատների ու հյուպատոսությունների աշխատակիցները, այլ երկրներում ծառայություն իրականացնող ռազմական ստորաբաժանումների անձնակազմը, համարվում են իրենց «հիմնական բնակության վայր» (տնտեսական ու կենսական շահերի հիմնական կենտրոն) հանդիսացող երկրի ռեզիդենտներ:

11. ՀՀ ոչ ռեզիդենտներից ծառայությունների դիմաց ստացված վճարները (եկամուտներ) համարվում են արտահանված ծառայություններ, իսկ ՀՀ ոչ ռեզիդենտներին ծառայությունների դիմաց վճարածը (ծախսեր) ծառայությունների ներմուծում: Հաշվետվության մեջ եկամուտներ և ծախսեր ցուցանիշները լրացվում են ՀՀ դրամով և համարժեք ԱՄՆ դոլարով:
3. ՀԱՇՎԵՏՎՈՒԹՅԱՆ ԼՐԱՑՄԱՆ ԿԱՐԳԸ

12. Բաժին 1-ի «110» և «115» ծածկագրերով տողերում լրացվում են տվյալներ ՀՀ ոչ ռեզիդենտ տրանսպորտային կազմակերպություններին մատուցված ծառայությունների և իրացված ապրանքների (վառելիք, սնունդ, ջուր) վերաբերյալ: «120» ծածկագրով տողում  լրացվում են ՀՀ ոչ ռեզիդենտների բեռնափոխադրումներից ստացված մուտքերը: «125» ծածկագրով տողում լրացվում են ոչ ռեզիդենտների տրանսպորտային միջոցների բեռնման և բեռնաթափման համար ստացված մուտքերը: «130» ծածկագրով տողում լրացվում են տվյալներ ՀՀ ոչ ռեզիդենտներին մատուցված տեխնիկական սպասարկման և վերանորոգման ծառայությունների վերաբերյալ:  Տեխնիկական սպասարկումը և վերանորոգումն իրենից ներկայացնում է կատարված աշխատանքների արժեքը, այսինքն տեխնիկական սպասարկման և վերանորոգման արժեքը ներառում է ցանկացած նյութեր կամ լրացուցիչ պահեստամասեր, որոնք օգտագործվել են վերանորոգողի կողմից և ներառվել են վերանորոգման ծախսերի մեջ: Այս հատվածում ընդգրկվում են ջրային, օդային և այլ տրանսպորտային սարքավորումների տեխնիկական սպասարկումը և վերանորոգումը: «135» ծածկագրով տողում անհրաժեշտ է գրանցել տվյալներ` ոչ ռեզիդենտ ուղևորներին վաճառված տոմսերի մասին, առանց հետ վերադարձված տոմսերի արժեքի, ընդ որում` տվյալները գրանցվում են բրուտտո` նախքան տրանսպորտային գործակալների միջնորդական մուծումների հանումը: «140» ծածկագրով տողում արտացոլվում են ՀՀ ոչ ռեզիդենտների կողմից տրանսպորտային միջոցների (առանց անձնակազմի) մինչև 1 տարի ժամկետով վարձակալության համար եռամսյակում կատարված վճարները, բացառությամբ` տրանսպորտային սարքավորումների ֆինանսական լիզինգի (երկարաժամկետ վարձակալություն սեփականության իրավունքի ձեռքբերմամբ): «145» ծածկագրով տողում արտացոլվում են ՀՀ ոչ ռեզիդենտների գովազդներից ստացված մուտքերը: «150» ծածկագրով տողում լրացվում են ՀՀ ոչ ռեզիդենտների կողմից իրականացված այլ մուտքերը:

13. Բաժին 2-ում լրացվում են տվյալներ ՀՀ ոչ ռեզիդենտների կողմից ՀՀ ռեզիդենտներին մատուցված ծառայությունների վերաբերյալ:

14. Բաժին 1-ի և Բաժին 2-ի բոլոր տողերի ցուցանիշներն անհրաժեշտ է լրացնել ըստ Անկախ պետությունների համագործակցության երկրների և այլ երկրների:
